
103

A dä questa ciammâ taera di morti

Segni de vitta ne-o decorso di anni:

Co-a spâ e co-a penna ommi animosi e forti

Travaggiân tanto a riparâne i danni,

A rompine e cadeñe, e i gravi torti

A vendicâne contro i so tiranni,

Che a riusciä a costituîse finalmente

Ciù libera e in gran parte indipendente.

Armæ de prepotenza e de malizia

Cose ne-a stessa no tentiàn allôa

L’invidia, l’ambizion e l’avarizia

Pe fâ andâ a virtù e ô merito in malôa?

Rimpetto a tante infamie l’ingiustizia

Che t'è fæto a l’è ûn scherzo, uña demôa:

Contro i patrioti vei tanto accanio

Di egöisti e di inetti ô sä ô partio!

Senza un nobile sdegno e ûn dô infinito

Fra chiunque ha uña bell’anima chi pêu

Senti descrive, ò leze un giorno scrito,

Comme ommi senza genio e senza chêu

Co-a forza, co-a furbaia e con ô drito

E a raxon de chi pêu quello ch’ô vêu,

Çerchiàn d’opprimme i boîn pe alzâ se stessi

Sorve de quelli doppo aveîli oppressi!

Con nêuve esageræ, con storie fâse

E impûdenza incredibile de quanto

Quelli han fæto pe-a patria, lô arrogâse

Vorriân in tûtto o in quæxi tûtto ô vanto:

Nè de tanta ingiûstizia contentâse,

Ma (chi ô creddieva che s’arrive a tanto!)

Calunniâ comme tristi, comme noti

Vei nemixi da patria i vei patrioti!

